
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

জলছবি



হৃদ্পিণ্ডের ছিদ্র থেকে পাঁজরার ফাঁকে জমা ক্রন্দন কুণ্ডলী

কুয়াশার আকাশের বুকে যেন মেঘের পাহাড়,

তীব্র ক্রন্দনের রোলে অন্নের বস্ত্রের দৈন্যে দাবী উচ্চারিত,

কিন্তু তবু প্রতিবাদ প্রতিহার প্রতিরোধ নেই।



তবে কি এই শব্দহীন ক্রন্দনের স্বর নেই, ভাষা নেই, নেই প্রতিধ্বনি,

মূক কণ্ঠের রুদ্ধ ব্যথা বন্ধ অন্ধ আবেগে মুহ্যমান?

দাতা যারা, করুণার ধনের মালিক সব সৌভাগ্যবান,

হয়ত বধির, নয়ত তাচ্ছিল্য ঘৃণা উপেক্ষায়, উগ্র অহঙ্কারে মত্ত;

শূন্য জঠরের নিষ্ঠুর তাড়না কান্নার স্রোতে নিস্তেজ নিঃশব্দ।

অশ্রুর রঙ যদি লাল হয়ে দরদর ঝরে,

তখনও কি ওদের উদ্ধত শ্রবণ এই কাতর প্রার্থনা

ক্রন্দনের করুণ ভাষা মিনতির স্বর শুনতে পাবে না?



যদি হৃদ্পিণ্ড ছিঁড়ে সূর্যকুণ্ডসম জ্বলে বিদ্রোহের তাপে,

স্পন্দনের গতি ক্রমবর্ধমান উত্তাল তাণ্ডবে নৃত্য করে,

তবুও কি সম্রাসের বিভীষিকায় কিছুমাত্র বিচলিত হবে না

মূক বধির প্রস্তর হৃদয়ের নিছক নির্বাক জলছবিরা?

		 এই পাতা শেষ সম্পাদিত হয়েছে ১০:৩৪টার সময়, ২৪ এপ্রিল ২০২০ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

